
卷一

斯人誰與，世已滔滔；此日不回，年何冉冉。悲虞翻之骨相，孤負明時；老潘岳之鬢毛，

棲遲拙宦。心如鶴靜，自忘沖舉之勞；政與弦清，亦鮮更張之擾。翠飛斷靄，常迎城上

群峰；紅點疏林，最惜簾前永晝。倚床偃息，神惝恍而若移；憑幾沈吟，思紛綸而乍起。

則有故人萬里，文傳海國之奇；往事十年，書墜雲車之秘。春風說劍，每期絲繡平原；

秋雨挑燈，輒憶珠霏彥國。百花綃，水中宮闕，出龍女之新謠；三生石，月裏關山，得

牛童之舊夢。匯非一族，集有百端。拈脈望之衣，驚逢創獲；啟兜玄之郭，欣拾遺聞。

此皆曩牘之所未登，而餘音之所欲奏者矣。若夫睠樹小園，曲載寵桃之謗；簸錢弱歲，

猥加賦柳之誣。《碧雲騢》實敗友聲，《黑心符》奚關世教。揮毫成錦，慘即類於鑠金；

濡墨留蠅，疵遂生於玷玉。事可鑒也，義無取焉。近者讀伏波訓子之篇，始悔向人談過；

觀德操處時之術，允宜即可稱佳。因抒會粹之衷，用補消搖之錄。德由潛發，故懲寡而

勸多；道以邇存，詎洪詳而纖略。偶仿西齋之記，藉耳為通；寧希東觀之藏，寫心則止。

遙憐松菊，從此抽簪；漫卷詩書，並當焚硯。冠裳委之蠻府，聞見黜乎愚溪。倘遇蘇公，

復有姑且妄言之請；願隨嚴子，應以毋庸求益之辭。

壬午閏六月立秋日，鈕琇書

